
D’Fro ass déi: Misste mer net alles ënnerhuelen, 
dass esou - kommt, mir soen - toxesch Stoffer 
iwwerhaapt net op de Marché kommen? Well 
soss misst een d’Leit jo alleguer avertéieren, déi 
no bei esou enger Firma wunnen, a soen: 
„Passt op, hei wunnt Dir an engem Gebitt, 
wou esou Saachen agesat ginn an emol ent
wäiche kéinten!“
Dofir, meng Fro ass ganz einfach: Kënne mer 
eis dogéint wieren?
Merci villmools.

  Une voix.- Très bien!
  Mme Simone Beissel, Présidente de 

séance.- Merci dem Här Oberweis. Als nächste 
Riedner hunn ech den Här Roger Negri age
schriwwen. Här Negri, Dir hutt d’Wuert.

  M. Roger Negri (LSAP).- Merci, Madamm 
Presidentin. An och e grousse Merci un de 
Rapporteur, den Här Henri Kox. Ech fannen dat 
hei eng ganz wichteg Direktiv, déi mer um eu-
ropäeschen Niveau hei ëmsetzen, well dat gëtt 
eis och d’Méiglechkeet, dass mir vis-à-vis vun 
eisen Noperen, déi ronderëm sinn, déi eis 
heiansdo esou gär Anlagen op eis Grenz set-
zen, och kënnen do e Wiertche matschwätzen.
Villmools Merci. An domadder ginn ech och 
den Accord vun eiser Fraktioun.

  Mme Simone Beissel, Présidente de 
séance.- Merci dem Här Negri. Als nächsten 
ageschriwwene Riedner hunn ech den Här Max 
Hahn.

  M. Max Hahn (DP).- Jo, dann, d’selwecht 
wéi virdrun, ginn ech den Accord vun der 
Demokratescher Partei, a géif dann och dem 
Rapporteur, dem Henri Kox, nach eng Kéier 
Merci soe fir säi schrëftlechen a mëndleche 
Rapport.

  Mme Simone Beissel, Présidente de 
séance.- Merci dem Här Hahn. Dann hunn ech 
nach den „Déivid“ Wagner ageschriwwen. Här 
Wagner, Dir hutt d’Wuert.

  M. David Wagner (déi Lénk).- Merci, Ma-
damm Presidentin.

  Une voix.- „Déivid“!?
  M. David Wagner (déi Lénk).- „Déivid“/

David, dat ass egal. Madamm Presidentin, mir 
wäerten dëse Projet de loi matstëmmen. E 
klengt Bedenken: De Mouvement écologique 
hat virgeschloen, datt d’Dossieren och en ligne 
kéinte sinn, well d’Bierger net onbedéngt sech 
ëmmer esou deplacéiere kënnen. Mä trotz
deem wäerte mer dëse Projet de loi matdroen.
Ech soen Iech Merci.

  Mme Simone Beissel, Présidente de 
séance.- Gutt! Villmools Merci dem Här Wag-
ner. Dann ass et un der Regierung. Ech ginn 
nach eng Kéier der Madamm Ëmweltminister 
Carole Dieschbourg d’Wuert.
Prise de position du Gouvernement

  Mme Carole Dieschbourg, Ministre de 
l’Environnement.- Ech wëll dann och vun dëser 
Plaz aus dem Henri Kox fir säi Rapport Merci 
soen. An ech wëll kuerz versichen, op déi dräi 
Froen anzegoen.
Déi éischt Fro: Natierlech ass et esou, dass all 
Ëmweltdonnéeën, déi d’Firmae musse liwwe-
ren, ënner Aarhus falen, dat heescht och 
mussen asehbar sinn. Dofir wëlle mer jo suer-
gen, dass d’Bierger, déi am Ëmfeld vun engem 
Betrib liewen, och wëssen, wat do ass.
An et ass natierlech esou, dass, wa mer en 
technologesche Sprong maachen, a mir hunn 
där Firmen och am Land, wou et no an no 
eben drun ass, dass Investitioune musse ge-
maach gi fir zum Beispill Emissiounen, grad 
wann et ëm Loftverschmotzung geet, wann et 
do besser Technologien gëtt, dass déi no an no 
mussen ugepasst ginn. Do hu mer rezent och 
grouss Ustrengunge gemaach a gesinn och, 
dass een no an no weiderkënnt.
An duerfir si mer och frou, wa mer engersäits 
garantéiere kënnen iwwer Aarhus, dass enger-
säits Transparenz herrscht, wat an de Betriber 
geschitt a wéi eng Auswierkungen déi op 
d’direkt Ëmfeld vun de Leit hunn, an op där 
anerer Säit, wann d’Technologië sech weider
entwéckelen, dass no an no Betriber och do hir 
Responsabilitéit huelen. An do hu mer jo och 
Modeller, wou haut schonn eng Zesummen-
aarbecht ass a gemeinsam Meetinge sinn, wou 
een no an no mat Betriber awer e gutt Stéck 
weiderkënnt, notamment och zum Beispill am 
Süde vum Land.
Et ass natierlech esou, dass mer och hei an 
deem Beräich de Pollueur-payeur-Prinzip hunn. 
Wann een e Schued mécht an en ass nach do, 
da muss deen deen natierlech och bezuelen. A 

wann et eng Cessation d’activité gëtt, da gëtt 
halt ganz genau gekuckt, dass näischt iwwreg 
bleift vun där Aktivitéit op deem Terrain, deen 
déi Firma geholl huet.
Dat ass natierlech, an do hu mer mat der Ver-
gaangenheet ganz vill ze kämpfen... Dofir si 
mer jo och, an dat steet och am Regierungs-
programm, amgaangen, zum Beispill un 
engem Buedemschutzgesetz ze schaffen. Et ass 
awer haut schonn esou, dass mer bei der Ces-
sation d’activité kucken, dass keng Réckstänn 
an dem Ëmfeld direkt bleiwen.
An dann, natierlech schaffe mer souwuel natio-
nal wéi international, dat besonnesch am 
Beräich vun der Kreeslafwirtschaft, drun, dass 
een no an no déi toxesch Stoffer aus Materia-
lien erauskritt, fir dass mer no an no eng méi 
nohalteg Wirtschaft och kréien an dass mer 
d’Problemstoffer oder d’toxesch Stoffer no an 
no aus Produktiounen erauskréien.
Dat ass e groussen Challenge. Dorunner 
schaffe mer ënner anerem an deem ganze 
„Waste Package“ am Moment, dee mer 
amgaange sinn, international, europäesch ze 
diskutéieren. An dat wäert och sécherlech ee 
vun de groussen Theme sinn, iwwert déi mer 
um Enn vum Joer nach eng Kéier ënner Minis-
teren op der UNEA 3 wäerte schwätzen. Do 
geet et näämlech genau dorëms: eng pollu-
tiounsfräi Welt ze designen. Dat huet ganz vill 
scho mat Produktiounsprozesser a Betriber ze 
dinn.
Ech mengen, dat waren dräi pertinent Froen, 
op déi ech elo hoffe geäntwert ze hunn, déi elo 
net ganz direkt mam Projet ze dinn hunn. Ech 
freeë mech awer iwwert déi grouss Ënner
stëtzung.
Villmools Merci.

  Mme Simone Beissel, Présidente de 
séance.- Merci, Madamm Minister. D’Diskus-
sioune sinn elo ofgeschloss a mir fänken direkt 
mat der Ofstëmmung un.
Vote sur l’ensemble du projet de loi 7090 et 
dispense du second vote constitutionnel
Fir d’Éischt déi perséinlech Stëmmen. An dann 
d’Prokuraen. De Vott ass ofgeschloss.
Mir hu wéi virdrun en exzellent Resultat: 60 Jo-
Stëmmen. De Projet de loi 7090 ass also uge-
holl. Iech alleguerte villmools Merci fir dee 
Vott.
Ont voté oui: Mmes Diane Adehm, Sylvie 
Andrich-Duval, Nancy Arendt, MM. Emile Eicher, 
Félix Eischen, Léon Gloden, Jean-Marie Halsdorf, 
Mmes Martine Hansen, Françoise Hetto-Gaasch, 
MM. Aly Kaes, Marc Lies, Mme Martine Mergen, 
M. Paul-Henri Meyers, Mme Octavie Modert (par 
Mme Nancy Arendt), MM. Laurent Mosar, Marcel 
Oberweis, Gilles Roth, Marco Schank, Marc 
Spautz, Serge Wilmes, Claude Wiseler, Michel 
Wolter et Laurent Zeimet;
MM. Marc Angel, Frank Arndt, Alex Bodry (par M. 
Roger Negri), Mmes Taina Bofferding, Tess Bur-
ton, M. Yves Cruchten, Mme Claudia Dall’Agnol, 
MM. Mars Di Bartolomeo (par M. Marc Angel), 
Georges Engel, Franz Fayot, Claude Haagen, 
Mme Cécile Hemmen et M. Roger Negri;
MM. André Bauler, Gilles Baum, Mme Simone 
Beissel, M. Eugène Berger, Mme Anne Brasseur, 
M. Lex Delles, Mme Joëlle Elvinger, MM. Gusty 
Graas, Max Hahn, Alexander Krieps, Claude 
Lamberty, Edy Mertens et Mme Lydie Polfer (par 
M. André Bauler);
MM. Claude Adam, Gérard Anzia, Henri Kox, 
Mmes Josée Lorsché, Viviane Loschetter et M. 
Roberto Traversini;
MM. Gast Gibéryen, Fernand Kartheiser et Roy 
Reding;
MM. Marc Baum et David Wagner.
Elo awer, Dir Dammen an Dir Häre Kolleegen 
Deputéierten, et muss een ëmmer alles léieren: 
Mir mussen nach d’Dispens vum zweete Vote 
constitutionnel ginn. Sidd Der alleguerten d’ac-
cord?
(Assentiment)

6. 7089 - Projet de loi portant ap-
probation de la Convention de Mina-
mata sur le mercure, adoptée à Ge-
nève le 19 janvier 2013 (suite)
Dispense du second vote constitutionnel
Passt op, de Projet de loi 7089, dee virdru vum 
Mercure, plus dësen, bei deenen zwee ass 
d’Dispens vum zweete Vott ze accordéieren!
(Assentiment)
Très bien! Dat ass dann esou aktéiert.
Ech begréissen dann de Bauten- an MDDI-Mi-
nister hei, dee komm ass, well mer jo just vir-
drun e Changement vum Ordre du jour ge-
maach hunn. Mir kommen elo zum Projet de 
loi, deen ëm d’Konstruktioun geet vum Lycée 

technique des professions de santé a vun enger 
grousser Sportshal fir d’Logopedie zu Stroos-
sen, lauter gutt Saachen. Dofir huele mer dat 
elo vir. An ech ginn direkt der Madamm 
Rapporteur, der Madamm Josée Lorsché, 
d’Wuert. Madamm Lorsché, et ass un Iech.

7. 7134 - Projet de loi relatif à la 
construction d’un Lycée technique 
pour professions de santé et d’un 
hall des sports Logopédie à Strassen
Rapport de la Commission du Développe-
ment durable

  Mme Josée Lorsché (déi gréng), rappor-
trice.- Merci. Madamm Presidentin, Dir Dam-
men an Dir Hären, mat dësem Projet de loi kritt 
de Lycée technique des professions de santé e 
weidert wichtegt Standbeen an eisem Land, fir 
deem groussen Zoulaf vu Schülerinnen a 
Studenten am Beräich vun de Gesondheetsbe-
ruffer gerecht ze ginn a fir d’Offer ze optimi-
séieren.
Wéi Dir wahrscheinlech wësst, ass den LTPS, wéi 
e genannt gëtt, am Joer 1995 iwwer e Gesetz 
geschafe ginn. Momentan regruppéiert dëse Ly-
cée véier verschidden Ausbildungszentren inner-
halb vun enger administrativer Struktur.
Deen éischten ass an der Stad Lëtzebuerg uge-
sidelt, an der Rue Barblé no beim CHL, wou 
den LTPS säi Siège huet, deen zweeten um Val 
Saint André zu Stroossen, deen drëtten zu Bas
charage an dee véierten zu Waarken.
Wéi den Numm et seet, assuréiert dëse Lycée 
d’Ausbildung am Beräich vun de Gesondheets-
beruffer an orientéiert d’Schüler an zéng ver-
schidde Filièren: déi vum Aide-soignant, déi 
vun der Sage-femme, wéi et op Franséisch ge-
nannt gëtt, der Hiewan, wou ech nach keen Ti-
tel fir d’Häre fonnt hunn, déi vum Infirmier mat 
all de Spezialisatiounen, déi an deem Beruff 
méiglech sinn, déi vum Assistant technique 
médical an der Radiologie oder an der Chirur-
gie, a schlussendlech och an déi méi theore-
tesch Filière vun de Gesondheetswëssenschaf-
ten.
Am November 2016 louch d’Zuel vun de 
Schüler a Studenten am LTPS bei insgesamt 
1.450, mat steigender Tendenz. Allerdéngs 
feelt et dësem Lycée am Zentrum vum Land un 
adequaten Infrastrukturen, fir eng gutt Ausbil-
dung kënnen ze assuréieren, mam Resultat, 
datt d’Schüler an d’Studenten an där Regioun 
a provisoresche Pavillonen ënnerbruecht sinn.
Well d’Formatiounen, déi den LTPS ubitt, ganz 
attraktiv sinn an ëmmer méi Jonker unzéien, 
mä och well d’Dauer vun der Formatioun ver-
längert ginn ass, ass de Besoin un Infrastrukture 
mat der Zäit gewuess. Aus deem Grond huet 
d’Regierung am Joer 2013 decidéiert, de Site 
vu Bouneweg, wou schonn e Lycée virgesi war, 
falen ze loossen an deen neie Lycée um Val 
Saint André zu Stroossen ze bauen. Dëse Site 
ass net nëmme méi grouss wéi deen zu 
Bouneweg, e bitt och nei Opportunitéiten a 
puncto Zesummenaarbecht mam CHL, virun 
allem bei der Organisatioun vu Stagen.
Madamm Presidentin, mam Projet de loi vun 
haut geet et wéi gesot net ëm de Volet vun der 
Formatioun, soudass ech do net weider wäert 
drop agoen an och net op déi Inhalter, déi do 
dermat verbonne sinn, mä et geet ëm de Fi-
nanzement vun den Infrastrukturen, déi um Val 
Saint André solle gebaut ginn. 
Dat sinn der am Ganzen dräi: Déi éischt be-
steet aus dem Lycée selwer mat enger Capaci-
téit vun 1.200 Schüler a Studenten, déi zweet 
aus engem Internat mat 35 Logementer fir 
groussjäreg Schüler a Studenten, déi hir Ausbil-
dung am Lycée maachen. Derbäi kommen 
nach 14 Logementer fir jonk Leit, déi ënnert 
der Responsabilitéit vum SNJ, dem Service na-
tionale de la jeunesse vun der Éducation natio-
nale, an där Struktur wäerten ënnerbruecht 
ginn.
Dobäi handelt et sech ëm Leit, déi sech an 
enger sozial schwaacher Situatioun befannen a 
keng Mëttelen hunn, fir e Logement ze finan-
zéieren. Déi Leit gi wärend hirer Ausbildung op 
där Plaz logéiert an encadréiert, woubäi ech 
mer déi kleng Remarque awer wéilt erlaben, 
datt dës 14 Logementer just eng Drëps sinn op 
e waarme Steen, wann ee bedenkt, wéi héich 
d’Wunnpräisser iwwerhaapt am Land sinn an 
datt déi meescht jonk Leit sech kee Logement 
kënne leeschten, wa se nach an der Ausbildung 
sinn. Ëmmerhin ass dës Approche awer e ganz 
gudden Usaz, dee Schoul soll maachen.
Eng drëtt Infrastruktur, déi mat dësem Gesetz 
finanzéiert gëtt, besteet aus enger Sportshal 
mat Piscine fir de Centre de logopédie, deen 
iwwer 235 Schülerinnen a Schüler huet. Dës 
Schoul läit direkt niewent dësem Site a ver-
füügt momentan net iwwer adequat Sportsin-
frastrukture fir Kanner mat spezifesche Bedürf
nisser. An dofir ass et och gutt, dass esou eng 
Infrastruktur op dësem Site dann entsteet.

Fir d’Detailer vum gesamte Bausprojet - dat 
sinn der eng Hällewull - an och fir den Amena-
gement vum Bausseberäich verweisen ech 
léiwer direkt op mäi schrëftleche Rapport an op 
den Document parlementaire 7134, an deem 
de ganze Konstruktiounsprogramm mat alle 
Pläng an allen Detailer festgehalen ass.
Bleift nach ze bemierken, datt d’Administration 
des bâtiments publics grad wéi bei anere 
Konstruktiounen och bei dësem Projet ganz vill 
Wäert op ekologesch an nohalteg Baumateria-
lien leet an och op en nohaltegt Energiekon-
zept mat allem, wat dozou gehéiert, vu Foto-
voltaik bis Notzung vu Reewaasser an enger 
gudder Isolatioun, der Notzung vun natier
lechem Liicht an esou weider. Och dozou fannt 
Der sämtlech Detailer an de schrëftlechen Do-
kumenter vun dësem Projet de loi.
Well et sech, wéi gesot, ëm e Finanzéierungs
gesetz handelt, wëll ech ofschléissend nach 
drop hiweisen, datt d’Kreditter fir d’Realisa-
tioun vun dësem Projet iwwert de Fonds d’in-
vestissements publics scolaires lafen, sou wéi 
bei all de Schoulprojeten.
De gebrauchte Montant läit bei engem Total 
vun 109,4 Milliounen Euro a begräift net nëm-
men de Bau, mä och d’Virbereedungsaarbech-
ten an d’Ausstattung vun de Gebaier mat alle 
Miwwelen an der Informatik. D’Käschte fir de 
lafenden Ënnerhalt a fir d’Energieconsomma-
tioun am Joer leie bei eppes iwwer néng 
Milliounen Euro a gehéieren net zu dësem Pro-
jet de loi.
Léif Kolleeginnen a Kolleegen, deposéiert gouf 
dëse Projet de loi den 11. Mee 2017 vum No-
haltegkeetsminister François Bausch. De Stats
rot hat guer näischt un deenen dräi Artikelen 
auszesetzen, net emol e Komma, an huet just 
gemengt, dass dee Lycée hei esou séier wéi 
méiglech sollt gebaut ginn. Bis et esou wäit 
ass, wäert awer nach eng Zäitche vergoen, well 
de Site nach net disponibel ass. Mä mir hoffen, 
dass och dat gläich wäert de Fall sinn.
Domat ginn ech den Accord vun der grénger 
Fraktioun a wënschen dem Lycée eng glécklech 
Zukunft, well d’Gesondheetsberuffer e wichte-
gen a ganz néidege Pilier vun eisem Gesond
heets- a Sozialsystem duerstellen, deen op eng 
gutt Ausbildung vun de Studenten ugewisen 
ass.
Villmools Merci.

  Plusieurs voix.- Très bien!
  Mme Simone Beissel, Présidente de 

séance.- Merci der Madamm Rapporteur Josée 
Lorsché. Als éischten ageschriwwene Riedner 
hunn ech den Här Aly Kaes.
Discussion générale

  M. Aly Kaes (CSV).- Jo, Merci, Madamm 
Presidentin. Ech erlabe mer, e grousse Merci ze 
soen un d’Rapportrice, d’Madamm Lorsché. Si 
huet dat exemplaresch gutt gemaach an do 
eriwwregt sech all Kommentar. An ech géif do-
madder och den Accord vun der CSV-Fraktioun 
ginn.
Merci.

  Mme Simone Beissel, Présidente de 
séance.- Merci dem Här Kaes. Als nächsten age-
schriwwene Riedner hunn ech den Här Georges 
Engel.

  M. Georges Engel (LSAP).- Jo, Merci, Ma-
damm Presidentin. Och vun eiser Säit wéilte 
mer den Accord ginn. Merci fir de gudde 
mëndlechen a schrëftleche Rapport un d’Ma-
damm Lorsché. An all Verbesserung an Erneie-
rung vun Infrastrukture wäerte mir natierlech 
zoustëmmen.

  Mme Simone Beissel, Présidente de 
séance.- Merci dem Här Engel. Dann hunn ech 
den Här Gusty Graas ageschriwwen.

  M. Gusty Graas (DP).- Jo, Madamm Presi-
dentin, Dir Dammen an Dir Hären, wann et ee 
Beruffsstand gëtt, wou nach ganz vill Entwéck
lungspotenzial dran ass, dann ass et ouni Zwei-
fel dee vun de Gesondheetsberuffer. Et ass mer 
och eppes opgefall am Exposé des motifs, wat 
ech als ganz positiv wëll duerstellen, an zwar 
wou et ëm d’Aide-soignantë geet, wou dra-
steet, datt d’Jugend ganz vill Interesse un deem 
Beruff hätt. An et huet ee jo och d’Gefill, wéi 
wa se iwwerhaapt vill Interesse un deene Beruf-
fer am Allgemengen hätten. Dat kann een 
nëmme begréissen.
Ech wëll och drop hiweisen, datt hei awer eng 
Rei positiv Aspekter ervirzesträiche sinn. No-
deems jo dat Gesetz vun 2007 keng Suite krut, 
hu mer elo en neie Site gesicht, an zwar no 
beim CHL. Dat wäert schonn d’Praxis och hëlle-
fen ze verbesseren. Dann ass en aneren Aspekt, 
deen ee muss hei ënnersträichen, dat ass deen 
ekologeschen. Et gi ganz grouss Efforte ge-
maach, fir déi Gebailechkeeten esou wäit wéi 
méiglech och ekologesch ze amenagéieren.
Ech wëll och op den Aspekt hiweise vun dem 
Transport: Dass esou mann wéi méiglech Park-


